
XV асрда Хуросон ва Мовароуннаҳрда ижтимоий-фалсафий, маърифий 

фикр тараққиётида катта ҳисса қўшган файласуф олимлардан бири Жалолиддин 

Давонийдир. Давонийнинг таълимий-ахлоқий қарашлари Алишер Навоий, 

Абдураҳмон Жомий ижтимоий-фалсафий фикрлари билан кўп жиҳатдан туташ 

келади. Улар дунёқарашининг марказини комил инсонни тарбиялаш учун юксак 

инсоний фазилатларни таркиб топтириш ташкил қилади. 

Жалолиддин Муҳаммад ибн Асад ас-Сиддиқий ал-Давоний Эроннинг 

Казарун вилоятидаги Давон қишлоғида 1427 йилда дунёга келган. Жалолиддин 

Давоний бошланғич маълумотни қишлоғида олгач, Шерозга келади ва у ерда 

Дорул ай-том мадрасасида таҳсил кўради. Мадрасада у мусулмон 

қонуншунослиги (фиқҳ) билан махсус шуғулланади ҳамда илм-фан сирларини 

машҳур олимлардан ўргана бошлайди. 

Мадрасани тамомлагач Давонийнинг илмий қобилиятидан хабардор бўлган 

Эрон ҳукмдори Султон Ёқуб Оқ Қўйинли томонидан Шероз шаҳрига қози этиб 

тайинланади. У мадрасада ҳам мударрислик, ҳам қозилик вазифалари билан 

шуғуллана бошлайди. Давоний ўз юртида эмас, балки ўзга мамлакатларда ҳам 

шуҳрат қозонади. Турли шаҳарлардан талабалар келиб, унда таҳсил оладилар ва 

улар орасидан ҳам етук кишилар етишиб чиқади. 

Давоний кейинчалпк Эрон, Ироқ, Ҳиндистон, Кушон, Гилон, Табриз, Хирот 

шаҳарларида саёҳатларда бўлиб, кўплаб олимлар билан ҳамсуҳбат бўлиб, 

ўзининг билими, дунёқарашини янада бойитган. 

Давоний умрининг охирги йилларини ўз қишлоғида ўтказган. Олим 1502 

йилда вафот этган. 

Давоний ўз даврининг илм-фан тараққиётига катта ҳисса қўшган қомусий 

олимдир. Унинг йирик олим бўлиб етишишида Самарқанд, Хирот илмий шаҳар 

илм аҳиллари, шунингдек машҳур мутафаккир Абдураҳмон Жомий билан ҳам 

учрашган ва кейинчалик у ердан кетгандан сўнг аллома билан хат ёзишиб турган. 

Демак, Давонийнинг етук олим бўлиб етишишида Яқин ва Ўрта Шарқ, 

Маворауннахрдаги етук олимлар билан ҳамкорлик қилиш муҳим омил бўлган. 

Давонийнинг мадрасадаги узоқ вақт мударрислик фаолияти унинг таълим-

тарбия тўғрисида ўз қарашларига эга эканлигини кўрсатади. 

Тадқиқотчиларнинг маълумот беришича, Давонийдан қуйидаги илмий 

мерос қолган: “Рисолайи исботи вожиб” (“Заруриятнинг исботи ҳақида рисола”), 

“Рисола ул-муфрадот” (“Моддалар ҳақида рисола”), “Рисолат ул-хируд” 

(“Ҳарфлар ҳақида рисола”), “Рисола дар элм ун-нафс” (“Руҳшунослик ҳақида 

рисола”), “Тариқати тарбият ул-авлод” (“Болаларни тарбиялаш усули”), 

“Азнома” (“Армияни бошқариш қоидалари”) кабилар шулар жумласидандир. 

Давоний фалсафий-илмий ишлардан ташқари Навоий сингари “Фоний” 

тахаллуси билан шеърлар ёзган. 

Давонийнинг энг йирик рисоласи - “Ахлоқи Жалолий” дир. У 1470-1478 

йиллар орасида ёзилган ва Ғарбий Эрон ҳокими, Оқ кийимлилар сулоласи вакили 

Узун Ҳасанга бағишланган. Ушбу китоб 1839 йилда В.Ф.Томпсон томонидан 

инглиз тилига таржима қилинган. Давонийнинг “Ахлоқи Жалолий” рисоласи 

форс тилида ёзилган бўлиб, қўлёзмаси дунёнинг жуда кўп музейлари ва 

кутубхоналарида мавжуд. У 1911 йил Калькуттада чоп этилган. Ўзбекистон 

Фанлар Академияси Шарқшунослик институтида ушбу рисоланинг қўлёзма ва 

тошбосма нусхалари сақланмоқда. Мазкур асар 1948 йилда Ишанжон 

Муҳаммадхўжа томонидан ўзбек тилидаги қисқартма таржимаси амалга 

оширилган. Рус шарқшуноси А.А.Семёнов Рве ва Браунлар фикрига таянган 

ҳолда уни мусулмон Шарқидаги машҳур китоблар қаторига қўшади. 

Ҳақиқатан ҳам ушбу асар Абу Наср Фаробий, ибн Сино, Насриддин Тусий 

ва бошқаларнинг ахлоқ мавзусидаги асарлари қаторида туради. Китобда муҳим 

ижтимоий-сиёсий, ижтимоий-хаёлий ва ахлоқий ғоялар илгари сурилган. Унда 

жамиятнинг пайдо бўлиши, ижтимоий табақалар, давлат ва уни бошқариш 

йўллари, адолатли ва адолатсиз подшоҳлар, уларнинг фуқароларга муносабати, 

ахлоқ ва таълим-тарбия масалалари батафсил таҳлил этилган. 

“Ахлоқи Жалолий” да XV асрнинг илғор ахлоқий қарашлари ўз ифодасини 

топганки, китобда ўрта аср Шарқининг ахлоқий таълимотлари, унинг ютуқ ва 

камчиликлари акс эттирилган. Асар уч қисмдан иборат бўлиб, ўз навбатида, улар 

яна майда бўлим - “лавот” ларга бўлинган. 

Биринчи қисм ахлоқ фанига бағишланган бўлиб, муаллиф ахлоқнинг асосий 

тушунчалари: адолат, шижоаткорлик, донолик, иффат ва бошқаларга тўхталади. 

Иккинчи қисм - “Одамнинг икки ҳолати” деб аталиб, оилавий ҳаётга 

бағишланган. Бунда болаларни тарбиялаш ва камолга етказиш, касб-ҳунарни 

эгаллаш, хулқ-одоб қоидалари, нутқ маданияти, ота-оналарнинг ўз болаларига 

муносабатлари ва бошқа инсонни камолотга етказувчи муаммолари кўтарилган. 

Охирги учинчи қисми - “Шаҳарни (давлатни) бошқариш ва подшолар 

сиёсати” деб аталади. Бу ерда муаллиф шаҳарларда яшовчи халқлар бахтли 

бўлиши учун қандай чора-тадбирлар кўриш кераклиги, давлат бошлиқлари 

билан фуқароларнинг ўзаро муносабати, жамият ҳақида фикр-мулоҳазаларини 

илгари сурган. Энг сўнгида Насриддин Тусийнинг “Ахлоқий Насирий” 

рисоласида келтирилган Афлотуннинг ўз шогирди Арастуга қилган васияти 

берилади. 

Давоний ўз асарида инсонга ижтимоий мавжудот сифатида қарайди, инсон 

фақат жамиятда, кишилар орасида, улар билан муносабатда шаклланади, деган 

фикрни илгари суради. 

Давонийнинг ижтимоий қарашларида Фаробийнинг таъсири яққол сезилиб 

туради. Инсон бир ўзи меҳнат қилиб, яшаш учун ҳар куни зарур бўладиган 

нарсаларни қўлга киритиши қийин. “Одамлар бирлашиб бир-бирига 

ёрдамлашганда бошқалар тўғрисида чинакамига қайғуради, ўзаро ёрдам ва алоқа 

ўрнатилганида адолатнинг синалган йўллари пайдо бўлади, яшаш воситалари 

тартибга тушади, кишиларнинг аҳволи мустаҳкамланади ва инсон зоти 

сақланади”. (Давоний. “Ахлоқи Жалолий”. 135 бет). 

Давоний ўзининг “Ахлоқи Жалолий” асарида давлат тўғрисида ўзининг 

утопик-ҳаёлий орзусини тасвирлайди. У ибн Миснавайх, Фаробий ва Насриддин 

Тусий сингари шаҳарни (давлатни) фозил ва жоҳилга бўлади. Фозил шаҳарни 

тасвирлар экан, Давоний “Бу шундай шаҳарки, қоидаси бахт-саодатга эришувдан 

ва бахтсизликка олиб борадиган ҳодисаларни бартараф қилишдан иборат”, 

дейди. (Ўша жой 152 бет). Фозил шаҳарни ақлли, адолатли ва жасур кишилар 

бошқариши лозим. Шаҳар аҳолиси қайси ижтимоий табақадан бўлмасин, қонун-

қоидаларга сўзсиз бўйсунадилар. Жоҳил шаҳар аҳолиси эса бахтсизлик ва 

фалокат йўлига кирган бўлиб, бундай шаҳар ҳокимлари таъмагир, жоҳил 

бўладилар, ўз хоҳиш-истаклари ва ҳиссиётларини қондиришга ружу қўядилар. 

Жалолиддин Давоний ахлоқ ва таълим-тарбия масалаларига ҳам катта 

эътибор беради. Мутафаккирнинг талқинида, ахлоқ фани кишиларнинг амалий 

фаолияти, тафаккури билан чамбарчас боғланган. Ахлоқ муаммолари фалсафий, 

ижтимоий-сиёсий масалалар билан бир қаторда кўрилади. 

Давоний ўзининг фалсафий рисолаларида илм-фанни жамиятда тутган 

ўрнига катта баҳо бериб, кишиларни маърифатли бўлишга, касб-ҳунар эгаллашга 

чақиради. Ўзининг инсонпарварлик руҳи билан суғорилган ижтимоий ғоялари 

умуминсоний характерга эга бўлиб, Мустақил мамлакатимизнинг бозор 

иқтисодиётига ўтиш шароитида ёш авлодни миллий ғоя, Ватанпарварлик, 

иймон-эътиқод руҳида тарбиялашда катта аҳамиятга эга. 

